
Davvisámegielas leat guovttelágan refleksiiva oamastanráhkadusat, ja letne jearran makkár 
semantihkalaš iešvuođat leat sániin mat eanemusat geavahuvvojit oamastangehčosiin dán 
áigge teavsttain. Dasa letne geavahan aviisateavsttaid dutkanmateriálan. Čájehetne ahte 
substantiiva oktan oamastangehčosiin geavahuvvo muitalit earutkeahtes oamasteami (dan 
maid olmmoš ii sáhte addit earáide), ja ieš-pronomena genitiivahápmi fas geavahuvvo 
muitalit sihke earutkeahtes ja earuhahtti oamasteami. Oamastangeažus geavahuvvo 
erenoamážit fuolke- ja rumašsániiguin, muhto stuorra joavkun leat olbmo konkrehta ja 
abstrákta buktagat. Dehálaš joavkku dahket maiddái sánit mat leat čadnon identitehttii ja 
eallinláibái. Vaikko ieš-pronomena genitiivahápmi ollu lea váldán oamastangehčosiid saji, de 
dan geavahus oktan substantiivvain lea ain produktiiva. 
 
Fáddásánit: davvisámegiella, oamasteapmi, oamastangehčosat, giellarievdan, 
earutkeahttávuohta

1. Láidehus: Refleksiiva oamastanráhkadusat 
davvisámegielas

Dán áigge geavahuvvo substantiiva oamastangehčosiin ollu unnit go ovdal, ja 
orru measta jávkamin beaivválaš gielas, go eará ráhkadus lea boahtán dan sadjái. 
Letne fuomášan ahte substantiivvat oamastangehčosiin dattetge oidno teavsttain, 
ja maiddái aviisačállosiin, ja háliidetne guorahallat maid dát geavahus čájeha, 
leatgo dušše fásta dajaldagat vai leago produktiiva geavahus.

Oamastanráhkadus sáhttá leat predikatiivvalaš ráhkadus, nugo sus lea girji, ja 
girji lea su, dahje adnominála ráhkadus, nugo su girji. Davvisámegielas leat guokte 
adnominála refleksiiva oamastanráhkadusa; ráhkadus čujuha oamasteaddjái mii 
lea namuhuvvon, dábálaččat subjeakta. Nubbi ráhkadus lea oamastangehčosa 
lasiheapmi substantiivii, nugo girjjiid+easkka cealkagis (1). Oamasteapmi alm-
muhuvvo easkka-gehčosa bokte, man morfologalaš sárggus lea guvttiidlogu 3. 
persovnna oamasteapmi. Artihkkalis gohčodetne dán vuogi almmuhit oamas-
teami SOG:n (Substantiiva OamastanGehčosiin). Nubbi vuohki lea geavahit 
refleksiiva pronomena genitiivva substantiivva attribuhttan, nugo iežas girjjiin 
cealkagis (2). Iežas-pronomen almmuha ovttaidlogus 3. persovnna oamasteami. 
Dán ráhkadusa gohčodetne ieža-gihppun.

(1) Soai almmuheaba girjjiideaskka dutkanprošeavtta oktavuođas.1

(2) Dát muittuha ge márkaniid maid Hamsun govvida iežas girjjiin.

Munno dutkanjearaldagat leat: Makkár semantihkalaš iešvuođat leat sániin 
mat eanemusat geavahuvvojit SOG-ráhkadusain? Čájehitgo dát iešvuođat ahte 
earutkeahtes oamasteapmi lea váldosivva válljet SOG? Leago SOG-geavahus 
produktiiva, vai leat go dušše fásta dajaldagat? Čilgejetne earutkeahtes oamas-
teapmi-doahpaga čuovvovaš kapihttalis.

Letne ovdal guorahallan SOG geavahusa čáppagirjjálašvuođas, ja dalle 
guora halaime erenoamážit ráhkadusa syntávssalaš geavahusa (Antonsen & Janda 
2015). Čájeheimme ahte SOG dávjjimusat geavahuvvo anaforalaččat: oamastead-
dji lea seammá cealkagis, nugo cealkagis (1) man oamasteaddji lea soai. Dávjá 
cealkagis ii leat subjeaktasátni, danne go subjeakta almmuhuvvo finihtta vearbba 
 persovnna-logu-sojaheami bokte. 

Nubbi dábálaš refererenvuohki lea eksoforalaš geavahus: oamasteaddji lea 
ságastallama oassálasti, ja oamastangeažus lea dalle 2. dahje 1. persovnna sojahea-
mis, nugo cealkagiin (3) ja (4). Cealkagis (3) SOG geavahuvvo cealkkalahtus mii 
almmuha geasa cealkin lea dárkkuhuvvon. Sámegielas dákkár cealkkalahttu lea 
álo nominatiivvas, ja gohčodetne dan vokatiivan2. Go SOG geavahuvvo vokatii-
van, de substantiiva dábálaččat lea diminutiivahámis. 

(3) Gula, mánážan, (Paltto 2007).
(4) Na de geahččalii mearrananusvuođamet, (Turi 1982).

Anaforalaš geavahusas oamasteaddji lea cealkaga subjeakta 97 % dáhpáhusain, ja 
oapmi, dat mii oamastuvvo, lea dábálaččamusat akkusatiiva/genitiivvas (60  %), 
muhto sáhttá maiddái leat lokatiivvas, illatiivvas ja komitatiivvas. Nominatiiva ja 
essiiva leat hárvvit kásusat, ja dahket oktiibuot vuollil 1 % anaforalaš ráhkadusain. 
(Antonsen & Janda 2015.) 

1 Giellamateriála lea vižžojuvvon SIKORa aviisateavsttain, go eai leat eará dieđut. 
2 Muhtin gielain vokatiiva lea sierra kásus, muhto dás gohčodetne cealkkalahtu vokatiivan, nugo 

Julien (2014) dahká.

Govus 1. Mo oktanuppelot girječálli geavahit ieža-ráhkadusa SOG ektui (Antonsen & Janda 2015).

Čáppagirjjálašvuođa teavsttain čájehuvvui ahte boarráseamos čállit geavahedje 
SOG ollu dávjjibut go dálá čállit. Boarráseamos čállit geavahedje unnán ieža- 
gihpuid. Boarráseamos girječálliid gielas (riegádan 1880–1920) dagai SOG sullii 
90  % buot adnominála refleksiiva oamastanráhkadusain (gč. govvosa 1), dahje 
eará sániiguin: Čállit geavahedje SOG ráhkadusa ovcci geardde eanet go ieža- 
gihpu. Girječállit geat leat riegádan 100 jagi maŋŋel, geavahit SOG ollu hárvvibut, 
go SOG dahká dušše 40 % dákkár ráhkadusain sin teavsttain. (Antonsen & Janda 
2015; Janda & Antonsen 2016.)

Ovddeš dutkanbarggus guorahalaime erenoamážit SOG syntávssalaš geava-
husa, ja dál háliidetne erenoamážit guorahallat sániid semantihka. Substan-
tiivvaid semantihkka ii leatge ovdal systemáhtalaččat dutkojuvvon. Nickel ja 
Sammallahti (2011) gieđahallaba SOG-ráhkadusa vuosttažettiin morfologalaččat 
ja syntávssalaččat, ja semantihka birra čálliba ahte go oamasteaddji ii leat mielde 

seammá cealkagis, muhto lea ságastallama oassálasti dahje mielde muđui teavst-
tas, de oamastangeažus vuosttažettiin laktása fuolkevuođasániide. Anaforalaš 
geavahusas oamastangeažus sáhttá laktásit vaikko makkár substantiivii (Nickel 
& Sammallahti 2011: 502). Iežame ovddeš dutkamušas (Antonsen & Janda 2015) 
oinniime tendeanssaid dasa ahte oamastangeažus lasihuvvo dávjjimusat fuolke- 
ja rumašsániide, ja dasa lassin lea olbmo opmodat dehálaš joavku, muhto ean 
guorahallan dan joavkku lagabut. 

Dan dihte letne dál válljen guorahallat SOG-geavahusa áviisateavsttain, vuost-
tažettiin danne go lea ollu materiála ja lea dalle vejolaš gávdnat ollu dáhpáhusaid 
juohke sánis. Aviisateavsttat leat maiddái miellagiddevaččat danne go teavsttat 
ovddastit dán áigge oalle spontána čállingiela. Dat mielddisbuktá maiddái ahte 
eanet go čáppagirjjálašvuođas leat čállinmeattáhusat ja hámit mat eai čuovo 
čállinnorpma. Dát guoská sihke SOG-hámiide ja eará sániide. Dutkanmateriálan 
geavahetne Min Áigi, Áššu ja Ávvir aviisateavsttaid mat leat almmuhuvvon áigoda-
gas 1997–2010. Teavsttain leat oktiibuot 9,5 miljovnna sáni ja gávdnojit SIKORa 
(Sámi Internationála KORpus)3 teakstačoakkáldagas maid UiT Norgga árktalaš 
universitehta ja Norgga Sámediggi leat čohkken. 

Teavsttat leat automáhtalaččat analyserejuvvon UiT analysáhtoriin mii addá 
morfologalaš analysa. Sánit mat eai leat čállojuvvon norpma mielde, eai álo oaččo 
analysa. Cealkagis (30), geahča siidu 79, lea sátni vugiinisguin mas lea guokte ko-
mitatiiva kásusmerkema (vugi-in-is-guin), dan sajis go eanetlohko- ja komitatii-
vamerken (vugiidisguin), muhto analysáhtor dattetge dulko sáni vugiidisguin-sáni 
variántan. Máŋga sátnehámi ožžot eanet go ovtta analysa (omd. eatnis-sátni sáhttá 
leat sihke lokatiiva-hápmi ja SOG-hápmi. Iežas-sátni sáhttá dulkojuvvot sihke 
genitiiva-attribuhttan ja objeaktan), ja dalle syntávssalaš analysáhtor vállje rivttes 
analysa konteavstta mielde. Syntávssalaš analysa sáhttá válljet boasttoanalysa, ja 
dan dihte letne manuálalaččat dárkkistan stuora oasi cealkagiin main leat hámit 
mat ožžot eanet analysaid, ja rievdadan analysa dalle go lea leamaš dárbbašlaš. 
Dahke analysa statistihkalaččat luohtehahttibun go geavahetne substantiivvaid 
main leat unnimustá vihtta SOG-hámi 3.1 kapihttala analysaide, ja unnimustá 
logi SOG-hámi 3.2 kapihttala analysaide. (Eanet dieđut analysáhtoriid birra: 
 Antonsen & Trosterud 2017 ja Antonsen 2018).

Čuovvovaš kapihttalis čájehetne ahte davvisámegiella earuha earutkeahtes 
ja earuhahtti oamasteami. Goalmmát kapihttalis gieđahalle substantiivvaid 
mat eanemusat állanit SOG-ráhkadussii. Moai iske vuos leago vejolaš čilget 

3  <http://gtweb.uit.no/korp> (31.12.2019).

 SOG-geavaheami statistihkalaččat. Dan maŋŋel gehčče substantiivvaid seman-
tihka gávdnan dihte mo sáhttá válddahit davvisámegiela spesifihkka SOG- 
geavahusa. Vaikko SOG-geavaheapmi lea sakka geahppánan ieža-gihpu ektui, de 
čájehetne ahte SOG lea produktiiva geavahusas. Maŋimuš kapihttalis lea oanehis 
čoahkkáigeassu ja konklušuvdna.

2. Mo giellatypologalaš dovdomearkkat heivejit 
davvisámegillii

2.1 Earuhahttivuođa ja earutkeahttávuođa čilgehus
Dábálaččat go gielas leat guokte oamastanráhkadusa mat čuldet oamasteami 
guovtti jovkui, de sáhttá juohkit omiid guovtti jovkui:
1. Earutkeahtes oamasteapmi (eŋg. inalienable possession), mas oamit leat 

dakkárat maid ii sáhte addit dahje vuovdit earáide, ovdamearkka dihte 
eatni dahje juolggi.

2. Earuhahtti oamasteapmi (eŋg. alienable possession), mii lea buot eará go 
earutkeahtes oamasteapmi.

Moai čuoččuhetne ahte dalá davvisámegielas lea čielga tendeansa dasa ahte 
SOG-ráhkadus dovddaha earutkeahtes oamasteami, ja ieža-gihppu dávjjibut 
dovddaha earuhahtti oamasteami. 

2.2 Davvisámegiella ja giellatypologalaš dovdomearkkat

Girjjálašvuođas letne gávdnan guhtta typologalaš dovdomearkka gielain main 
leat sihke earutkeahtes ja earuhahtti oamastanráhkadus. Guorahalle juohke dov-
domearkka sierra:
1. substantiivvaid semantihkka
2. sihke affivssa ja genetiivva pronomena geavahus
3. ráhkadusaid guhkkodat
4. ráhkadusaid lagasvuohta substantiivii
5. ráhkadusaid relatiivvalaš ahki
6. giellarievdan go ođđa oamastanráhkadus boahtá boarrásat ráhkadusa 

sadjái.

Vuosttaš dovdomearka vuođđuduvvo substantiivvaid semantihkkii: Sániin 
mat geavahit earutkeahtes oamastanráhkadusa, leat eará iešvuođat go eará sá-
niin. Juohke gielas geavahuvvo dihtolágan oamastanráhkadus fuolkevuođa- ja 
rumašsániiguin, ja máŋgga gielas oamastanráhkadus lea bákkolaš dákkár sub-
stantiivvaide (Langacker 2000: 175). Vuosttaš gielladutki gii čálii earutkeahtes ja 
earuhahtti oamasteami erohusa birra, lei Lévy-Bruhl (1914) gii guorahalai gielaid 
Melanesias. Dan maŋŋel leat ollu gielladutkit fuomášan dán erohusa máŋggain 
gielain (Nichols 1988: 572, 1992: 160, 177; Chappell & McGregor 1989: 26; Heine 
1997: 172). Substantiivvaid juohku dán guovtti jovkui ii dárbbaš leat loahpalaš, 
go muhtun substantiivvat sáhttet geavahuvvot sihke earutkeahtes ja earuhahtti 
ráhkadusain (Chappell & McGregor 1996b: 3).

Fuolkevuođa- ja rumašsánit geavahuvvojit hui dávjá earutkeahtes ráhka-
dusain, ja dasa lassin dávvirat mat leat erenoamážit čadnon oamasteaddjái, 
mat ovdamearkka dihte Melanesia gielain leat vearjjut ja guolástanfierpmit 
(Lévy-Bruhl 1914). Erohus earutkeahtes ja earuhahtti substantiivvaid gaskkas ii 
leat oppamáilm málaš, muhto erohus gullá iešguđet kultuvrii (Nichols 1988: 582; 
Bally 1996 [1926]; Heine 1997: 182–183; Dixon 2010: 278). Čuovvovaš kapihttalis 
čájehetne ahte sámi kultuvrras leat dihto semantihkalaš iešvuođat dehálaččat dain 
sániin mat eanemusat geavahuvvojit SOG oamastanráhkadusas.

Nubbi dovdomearka lea ahte máŋga gielas affiksa dovddaha earutkeahtes oa-
masteami, ja genetiivaráhkadus fas dovddaha earuhahtti oamasteami (gč. giella-
listtu Chappell & McGregor 1996b: 5). Nu lea dilli maiddái davvisámegielas, dan-
ne go SOG dovddaha earutkeahtes oamasteami ja das lea suffiksa, ja ieža-gihppu 
fas lea refleksiiva pronomen genetiivvas oktan substantiivvain.

Goalmmát dovdomearka lea ráhkadusaid guhkkodat: Dábálaččat lea ráh-
kadus mii dovddaha earutkeahtes oamasteami oaneheabbo go ráhkadus mii 
dovddaha earuhahtti oamasteami (Nichols 1992: 117; Heine 1997: 172–175). 
Davvisámegielas lea SOG, mii lea dušše okta sátni, oanehaččat go ieža-gihppu, 
mas leat guokte sáni.

Njealját dovdomearka lea affivssa ja genetiiva pronomena lagasvuohta sub-
stantiivii: Haimana (1983: 793–5; 1985: 130–6) mielde earuhahtti ja earutkeahtes 
ráhkadusa juohku lea ikonalaš, go hápmi konseptuálalaččat speadjalastá oamas-
teaddji ja oami gaskka. Dát mearkkaša ahte earutkeahtes oamasteapmi geavaha 
morfologiija, dávjá affivssa mii lea máddaga lahka, ja earuhahtti oamasteapmi 
fas geavaha syntávssa, dávjá sierra sáni genitiivvas. Dát dovdomearka heive 

 davvisámegillii, go earutkeahtes oamasteapmi geavaha SOG, nugo girjjiideaskka, 
ja earuhahtti oamasteapmi fas geavaha ieža-gihppu, nugo iežaska girjjiid.

Nubbi čilgehus seamma erohussii vuođđuduvvo dasa ahte earutkeahtes sub-
stantiivvaide muitaluvvo dávjjit oamasteaddji go earuhahtti substantiivvaide. Dan 
dihte lea lunddolaš ahte sánis lea oamasteaddji ja dan dihte oamastus ii dárbbaš 
markerejuvvot čielgasit. Earuhahtti substantiivvat dárbbašit čielgasit markerema, 
ja liigemarkeren lea dávjá sierra sátni. Čilgehus gokčá maiddái dáhpáhusaid main 
earutkeahtes oamasteapmi ii markerejuvvo ollenge, ja dáhpáhusaid main sub-
stantiivva ii gávdno gielas oamastanráhkadusa haga. (Haspelmath 2017.) Maiddái 
dát čilgehus vuođđuduvvo dasa ahte substantiivvat dahket unnimusat guokte 
joavkku, ja earutkeahtes oamasteami markeren lea oanehaččat go earuhahtti 
oamasteapmi. Moai máhcce muđui dán čilgehussii kapihttalis 3.

Viđát dovdomearka lea oamasteami ráhkadusaid relatiivvalaš ahki: Dábálaččat 
lea ráhkadus mii dovddaha earutkeahtes oamasteami boarráseabbo go ráhkadus 
mii dovddaha earuhahtti oamasteami (Nichols 1992: 117; Heine 1997: 176). SOG 
lea árbevirolaš oamasteami ráhkadus davvisámegielas, ja čuohte jagi dás ovdal lei 
ieža-gihppu hui hárve, goitge čállingielas, nugo boahtá ovdan govvosis 1. SOG 
orru leamen boarráseabbo go nubbi refleksiiva oamastanráhkadus.

Guđát dovdomearka lea go ođđa oamastanráhkadus sáhttá boahtit boares 
ráhkadusa sadjái: Heine (1997: 177) čuoččuha ahte earutkeahtes ja earuhahtti 
oamasteami erohus sáhttá leat gaskadilli ovdal go ođđa oamastanráhkadus álfárot 
buhtada boares ráhkadusa. Guorahaladettiin čáppagirjjálašvuođa teavsttaid letne 
čájehan ahte ieža-gihppu buhtada SOG-ráhkadusa eanet ahte eanet (Antonsen & 
Janda 2015; Janda & Antonsen 2016). 

Davvisámegielas leat buot dát guhtta dovdomearkka; SOG-ráhkadus dovd-
daha earutkeahtes oamasteami ja ieža-gihppu dovddaha earuhahtti oamas-
teami. Munno ovddeš dutkan lea čájehan ahte girječálliide riegádan 1947 ja 
maŋŋeleappos lei semantihkka dehálaččat go boarrásat girječálliide, ja dát 
tendeansa stuorru buolv vas bulvii. Nuoramus čálliid teavsttain oamastangeažus 
lasihuvvo erenoamážit fuolkevuođasániide, muhto maiddái rumaš- ja opmo-
datsániide. (Antonsen & Janda 2015.) Dát doarju munno hypotesa das ahte go 
oamastangeažusgeavahus lea geahppánan, iige šat leat dábáleamos refleksiiva 
oamastanráhkadus, de dan spesifihkka geavahus boahtá čielgaseappot ovdan 
dainna lágiin ahte substantiivvat mat eanemusat geavahuvvojit oamastangehčo-
siin, dahket earutkeahtes oamasteami substantiivajoavkku mii lea erenoamáš 
davvisámegillii. Dán guorahalle čuovvovaš kapihttaliin.

3. Manne muhtun sániide lasihuvvo oamastan-
geažus dávjjibut go eará sániide?

Dán kapihttalis jerre manne muhtun sánit állanit SOG-ráhkadussii eanet go eará 
sánit. Moai gieđahalle substantiivvaid maidda dávjjimusat laktása oamastan-
geažus. Vuosttaš vuollekapihttalis iske leago vejolaš čilget SOG-geavaheami statis-
tihkalaš sivaid vuođul. Dan maŋŋel gehčče substantiivvaid semantihka gávdnan 
dihte makkár semantihkalaš iešvuođat leat sániin mat dávjjimusat geavahuvvojit 
SOG-ráhkadusas. Maŋimuš vuollekapihttalis iske leago SOG-geavahus produk-
tiiva, vai geavahuvvo go SOG dušše fásta dajaldagain. 

3.1 Sániid dávjodat vejolaš čilgehussan

Letne vuos geahččan materiálas buot substantiivvaid mat leat mielde ieža-gihpus 
dahje main lea oamastangeažus unnimusat viđa geardde (736 dáhpáhusa). Dain 
boahtá ovdan ahte muhtun substantiivvat geavahuvvojit dávjá oamastangehčosiin, 
nugo reive ja čivga, ja eará substantiivvat eai goassege oaččo oamastangehčosa 
refleksiiva oamastanráhkadusas, nugo dearvvašvuohta ja máilbmi. Dán listtus 
leat ollu eanet dákkár substantiivvat (142 dáhpáhusa) go substantiivvat mat ožžo 
oamastangehčosa, muhto eai leat mielde ieža-gihpus (11 dáhpáhusa)4.

Letne juo čájehan ahte giellarievdama dihte SOG geavahuvvo ollu unnit dán 
áigge go ovdal. Go giellarievdan guoská muhtin sániide eambbo go eará sánii-
de, de lea miellagiddevaš guorahallat mo sániid dávjodat váikkuha dasa. Bybee 
(2008: 956–957) oaivvilda ahte sániid dávjodat sáhttá sihke nannet ja láivudit 
giellarievdama, das gitta leago giellarievdan automáhtalaš dahje analogalaš. Jus 
giellarievdan lea automáhtalaš (omd. go nubbi jietna váikkuha nubbái ja dahká 
sáni álkibun jietnadit), de giellarievdan earenoamážit guoská sániide mat geava-
huvvojit dávjá. Muhto jus giellarievdan lea analogalaš, ovdamearkka dihte go 
sátni dihtto sojahuvvon nuppi sáni sojahanminstara mielde, de lea tendeansa 
ahte giellarievdan eambbo guoská sániide mat geavahuvvojit hárve, danne go 
hui dábálaš minstarat eai čuovo diekkár rievdademiid (Bybee 1985: 51; Manczak 
1980). Giellarievdan go ieža-gihppu boahtá SOG-ráhkadusa sadjái, lea analogalaš 
giellarievdan, ja danne lea jáhkehahtti ahte oamastangeažusgeavaheapmi bissu 
eanet dábálaš sániin, go hárvenaš sániin.

4 Dáin leat guhtta substantiivva diminutiivvat: mánáš, áhkoš, áhčáš, olbmáš, reaŋggaš, vieljaš, ja 
measta buot dát sánit geavahuvvojit vokatiivan.

Govus 2. Substantiivvaid SOG-dáhpáhusat gorálaččat ieža-gihpu ektui (ceakkoáksás), ja daid 
ollislaš dávjodat materiálas (láskkoáksás). Dušše substantiivvat mat leat unnimusat geavahuvvon 
viđa geardde SOG-ráhkadusas leat mielde (Antonsen & Janda 2015).

Govvosa 2 diagrámmas leat buot dutkanmateriála substantiivvat mat geavahuv-
vojit viđa dahje eambbo geardde oamastanráhkadusain. Ceakkoáksás lea sub-
stan tiivvaid SOG-dáhpáhusat gorálaččat ieža-gihpu ektui, ja láskkoáksás lea 
substantiivvaid ollislaš dávjodat materiálas. Jus livččii statistihkalaš oktavuohta 
dávjodaga ja SOG geavahusa gaskkas, de vuorddášeimme ahte čuoggát čuvvot 
sárgá mii manná gurut ravdda vuolit čiegas olgeš ravdda bajit čihkii, ja ahte 
 Pearsona korrelašuvdna lea +0.40 dahje eambbo. Muhto diagrámmas ii iđe 
minsttar mii čájehivččii oktavuođa dávjodaga ja SOG geavahusa gaskkas, nu ahte 
sániid dávjodagas lea unnán váikkuhus SOG geavahussii, ja korrelašuvdna lea 
dušše -0,14.5 

Nugo čilgejuvvon kapihttalis 2, de Haspelmath (2017) geavaha substantiivvaid 
dávjodaga go čilge oanehis ja guhkit oamastanráhkadusaid erohusa geavahusas. 

5 Dáhtaid ja statistikalaš analysa lea vejolaš viežžat: TROLLing <https://doi.org/10.18710/QGX-
LQR>.

Son vuođđuda geavahusa dasa man vuorddehahtti dat lea ahte substantiiva 
oamas tuvvo. Jus lea hui vuorddehahtti, de lea unnit dárbu markeret go jus oamas-
teapmi ii leat nu vuorddehahtti.

dábálaš geavahus → vuorddehahtti dáhpáhus → unnit dárbu markeret. (Haspelmath 
2017).

Haspelmatha jurdaga mielde letne buohtastahttán substantiivvaid guokte ieš-
vuođa – man vuorddehahtti substantiivvaid refleksiiva oamastanráhkadus lea 
korpusis, ja geavahuvvojit go substantiivvat SOG- dahje ieža-ráhkadusain. Letne 
govvosa 3 diagrámmii váldán mielde dušše dáhpáhusaid mat leat markerejuvvon 
juogo SOG- dahje ieža-ráhkadussan. Goalmmát vejolašvuohta livččii ahte oa-
masteapmi ii merkejuvvo, vaikko oamasteapmi boahtá ovdan muđui konteavst-
tas, nugo  dávjá dáhpáhuvvá erenoamážit rumašsániiguin. Oamasteapmi lea nu 
dábálaš ahte ii leat dárbu dan markeret. Cealkagis (5) leat guokte rumašnamahusa 
mat gullet seammá olbmui. Gieđaid-sáni livččii lean vejolaš geavahit refleksiiva 
oamastanráhkadusas, geavaha iežas gieđaid/gieđaidis, ja čalmmit-sátnái mii lea 
vuosttaš cealkaga subjeakta, sáhtášii lasihit genetiiva pronomena: su čalmmit. 
Muh to go oamasteapmi ii leat merkejuvvon, de lea vuorddehahtti ahte sihke 
čalmmit ja gieđat gullet dan olbmui gii lea namuhuvvon cealkagis. Muhto ean 
leat váldán mielde nolla-markerema dán dutkamii danne go eanaš substantiivvat 
cealkagis eai leat merkejuvvon, ja livččii váttis earuhit guđemuččaid dain galg-
gašeimme váldit mielde.

(5) Čalmmit bullet ja son geavaha gieđaid vel viššaleappot nannet sániid 
sisdoalu.

Gielas geavahuvvo maiddái ráhkadus mas ii-refleksiiva genitiiva pronomen 
muitala refleksiiva oamasteami6, muhto go lea 3. persovnnas, de sáhttá leat váttis 
dulkot gii lea oamasteaddji. Čuovvovaš cealkagis báhcá eahpečielggasin geasa su 
čujuha, ja gean barggus lea sáhka: Son sáddii vel video, mii čájehii su barggu. 

6 Diekkár ráhkadusaid letne muđui oaidnán oktavuođain main oamasteaddji boahtá čielgasit 
ovdan, nugo cealkagis Go Jens Andreas Friis almmuhii su giellaoahpa Lappisk Grammatik (Friis 
1856) ja su sátnegirjji Ordbog over Det lappske Sprog (Friis 1887), de son [...] (Svonni 2019: 16).

Govus 3. 150 substantiivva mat leat mielde refleksiiva oamastanráhkadusain, ja sániid dávjodat oa-
mastanráhkadusain lea láskkoáksás. SOG-dáhpáhusat leat gorálaččat ieža-gihpu ektui ceakkoáksás. 
Pearsona produkta-momeantakorrelašuvdna lea 0,17 ja p-value = 0.03216.

Govvosa 3 diagrámmas leat 150 substantiivva mat dutkanmateriálas geavahuvvojit 
logi dahje eambbo gerddiid refleksiiva oamastanráhkadusain. Ceakkoávssis čáje-
ha substantiivvaid SOG-dáhpáhusaid gorálaččat ieža-gihpu ektui, ja láskkoávssis 
čájeha substantiivvaid SOG ja ieža-gihpu dávjodaga materiálas. Diagrámmas lea 
refleksiiva oamasteami einnostuvvivuohta statistihkalaččat signifikánta, muhto 
govva ii leat dattetge nu čielggas, go substantiivvat eai čuovo sárgá. Substantiiv-
vaid juohku dárbbaša eanet čilgehusaid.

Dát mearkkaša ahte substantiivvaid dávjodat ja daid oamasteami einnostuvvi-
vuohta ii čilge manne dihto substantiivvat oidet SOG refleksiiva oamastanráhka-
dussan, ja moai áigo ohcat eará fáktoriid mat váikkuhit SOG geavahussii. Čuov-
vovaš kapihttalis guorahalle substantiivvaid semantihka. Guorahallamis letne 

buohtastahttán davvisámegiela SOG geavahusa earutkeahtes oamastemiin mii lea 
dábálaš eará eamiálbmotgielain máilmmis. 

3.2 Sániid semantihkka vejolaš čilgehussan

Substantiivvaid semantihkka oamastangehčosa geavahusa oktavuođas ii leat 
ovdal systemáhtalaččat dutkojuvvon sámegielain. Nickel ja Sammallahti (2011) 
gieđahallaba davvisámi SOG-ráhkadusa vuosttažettiin morfologalaččat ja 
syntávs salaččat, ja semantihka birra čálliba ahte go oamasteaddji ii leat mielde 
seammá cealkagis, muhto lea ságastallama oassálasti dahje mielde muđui teavst-
tas, de oamas tangeažus vuosttažettiin laktása fuolkevuođasániide (Nickel & 
Sammallahti 2011: 502).

Dutkanmateriálas letne čoaggán substantiivvaid main leat unnimusat logi 
SOG-hámi korpusis (154 substantiivva). Dáin substantiivvain letne váldán dan 
100 substantiivva main gorálaččat leat eanemus SOG-hámit ieža-gihpuid ektui, 
oktiibuot 5063 SOG-hámi. Substantiivvaid letne rátkán gávcci jovkui sániid 
seman tihka mielde, geahča tabealla 1. Buot substantiivvat leat oamastuvvon, ja 
dat ráddje semantihka dulkonvejolašvuođaid, ja moai kommenterejetne vejolaš 
eará dulkomiid. Gurut ceakkočuolddas leat substantiivvat main gorálaččat leat 
eanet go 50 % SOG-hámi ieža-gihpuid ektui. Maiddái olgeš ceakkočuolddas leat 
substantiivvat main dávjá lea oamastangeažus, muhto gorálaččat 50 % dahje unnit.

Earutkeahtes ja earuhahtti oamasteami erohus oamastanráhkadusa bokte 
gáv dno ollu gielain máŋgga kontineanttas, muhto dávjjibut unna gielain go stuor-
ra gielain (Dixon 2010: 278). Letne buohtastahttán sámegiela bohtosiid eará eami-
álbmotgielaiguin maid birra letne gávdnan dieđuid antologiijas maid Chappell ja 
McGregor (1996a) leaba doaimmahan, ja dasa lassin Devylder 2018.

Sátnejoavku 100–51 % SOG 50–34 % SOG
Fuolkevuohta ja 
ustitvuohta

áddjá áhkku áhčáš áhčči bárdni 
bártnáš čivga eadni eamit gánda 
ipmil isit máddu mánná nieida oabbá 
olbmáš reaŋggaš ustit verdde vieljaš 
viellja vilbealle

fuolki guoibmi irgi joavku moarsi 
olmmái skibir váhnen

Rumaš, maiddái 
metaforalaš 
rumašsánit

giehta heagga miella searat váibmu čalbmi fápmu jietna juolgi nákca 
oaivi siellu

Buktagat čoahkkin duopmu dutkamuš 
dutkanbargu girji gálvu 
lohpádus luodda ođđajagesárdni 
preassadieđáhus rahpansárdni raporta 
reive suddu sáhka sáhkavuorru sárdni 
sátnevuorru vealgi vuosteháhku

bihttá cealkámuš čehppodat 
čálus dahku dikta duodji fálaldat 
gáibádus jahkečoahkkin mearrádus 
máhttu mátki niehku oaidnu 
ruovttusiidu sátni

Identiteahtta dáhpi dáidu namma oahppu áigi beaivi eallinahki 
geatnegasvuohta osku ruoktu 
vuoigatvuohta

Eallinláibi eallu virgi boazu bargu
Eará barta uksa háldu sadji heasta

 
Tabealla 1. Substantiivvat main leat unnimusat 10 SOG-hámi korpusis, ja daid gaskkas dat 100 
substantiivva main gorálaččat leat eanemus SOG-hámit ieža-gihpuid ektui. Boađusin lea skála 
mii manná 100 % rájes gitta 34 % rádjai. Juohke ruvtto siste substantiivvat leat ordnejuvvon 
alfabehtalaččat. Oktiibuot dát substantiivvat ovddastit 5063 SOG-hámi. 

Tabealla 1 vuosttaš joavkkus lea fuolkevuohta, mii lea guovddážis earutkeahtes 
oamasteamis, nugo namuhuvvon kapihttalis 2.2. Sámegielas lea dábálaš laktit 
oamas tangehčosa fuolkevuođasániide eanet oktavuođain go eará substantiivvai-
de, erenoamážit go lea subjeakta: In mun duostta vuolgit dudno doalvut dohko, 
eadnát suhttá mu ala. (Paltto 2007: 128).

Tabeallas 1 leat mielde sánit mat čielgasit leat fuolkevuođasánit, ovdamearkka 
dihte eadni, áhčči, oabbá ja viellja. Muhtun suopmaniin sátni čivga lea mánná- 
sáni synonyma, muhto dutkanmateriálas buot čivga-sánit refleksiiva oamastemiin 
geavahuvvojit elliid birra. Letne válljen ráhkadit oktasaš joavkku fuolkevuođa ja 
ustitvuođa sániide, danne go davvisámegielas maiddái ustitvuođa sánit dávjá leat 
SOG. Ustitvuođasánit olbmáš, verdde ja ustit leat gurut ceakkočuolddas, ja sánit 
olmmái ja skibir leat olgeš ceakkočuolddas. Olgeš ceakkočuolddas lea maiddái 
joavku-sátni mas leat guokte mearkkašumi. Sánis lea dávjá seamma mearkka-
šupmi go bearaš-sánis, dahje joavku čujuha olbmuide geaiguin cealkaga subjeakta 

lea ovdanbuktimin musihka, nugo cealkagis (6), muhto goappaš mearkkašumiin 
sátni heive Fuolkevuohta ja ustitvuohta-jovkui:

(6) Mari Boine ođđa joavkkuinis VeDaKiin geasuhedje lagabui 700 geahčči.
(7) Ipmilan, veahket mu.
(8) Espánnjalaš kolonisttat suddadedje veahkaválddálaččat indiánaid 

oskuvieruid katolalaš girku meanuide ja indiánat gárte luohpat 
ipmiliinniset.

(9) – Muhtin lávvordat iđit son lohká bardnistis [bárdnásis]7 : – Vuolgge dál, 
reaŋggažan, čázi viežžat!

Muhtun gielain náittosfuolkevuohta ii oaččo seammá oamastanráhkadusa go 
varrafuolkevuohta, ovdamearkka dihte paamagielas (Devylder 2018). Davvi-
sámegielas goappaš joavkkut sáhttet geavahuvvot SOG:n, muhto sánit nugo isit 
ja eamit leat tabealla gurut ceakkočuolddas, dábáleamos SOG-sániid gaskkas, ja 
sánit irgi ja moarsi leat olgeš ceakkočuolddas, eaige leat seamma dábálaš SOG- 
sánit. Tabeallas letne bidjan maiddái ipmil-sáni Fuolkevuođa- ja ustitvuođa- 
jovkui, danne go geavahuvvo oalle seamma láhkai go fuolke- ja ustitvuođasánit, 
ovda mearkka dihte vokatiivan8, cealkagis (7). Materiálas leat maiddái dáhpáhusat 
main ipmil-sátni geavahuvvo eará funkšuvnnain, nugo cealkagis (8) mas ipmiliin-
niset lea adverbiála, muhto maiddái dát cealkka geavaha SOG.

Stuora oassi diminutiivasuorgásiin mat leat Fuolkevuođa- ja ustitvuođa-
joavkkus tabeallas 1, leat teavsttain geavahuvvon vokatiivan. Cealkagis (9) lea 
geavahuvvon substantiiva reaŋggaš, mii dábálaččat geavahuvvo lagaš fuolkemáná 
birra, nugo boahtá ovdan dán cealkagis9. Guokte goalmmádasa áhčáš-sáni 
dáhpáhusain leat mielde ovtta girjetihttelis10.

Leage lunddolaš ahte fuolkevuođa- ja ustitvuođasánit adnojuvvojit earutkeah-
tes sátnin, danne go govvidit guovtti dahje eanet olbmuid gaskavuođa, viellja- 
sátni ii gávdno jus ii leat olmmoš gean viellja dat lea. Muhtun fuolkevuođasánit, 
nugo áddjá ja áhkku sáhttet govvidit dihto ahkásaš olbmo beroškeahttá das leago 

7 Normerejuvvon hápmi lea roahkkeruođuid siste.
8 Aviissateavsttain leat dákkár dáhpáhusat juogo rohkosteavsttain dahje sárgojuvvon ráidduin.
9 Cealkagis lea geavahuvvon hápmi bardnastis mas lea lokatiiva kásusgeažus -st- dan sajis go 

illatiivageažus -s-. Riektačállojuvvon lokatiivahápmi livččii bártnistis, ja sihke hámi dihte 
ja cealkaga semantihka dihte letne dulkon ahte čálli lea oaivvildan illatiivva. Materiálas leat 
maiddái ovdamearkkat das ahte čálli geavaha lokatiivagehčosa go oaivvilda akkusatiivva. Orru 
ahte muhtun čállit dulkojit -st-gehčosa eanet oamastanaffiksan go lokatiivakásusin. 

10 Nils Aslak Valkeapää. 1988: Beaivi, áhčážan. Guovdageaidnu: DÁT.

sus áddjut dahje áhkkut, muhto go lea oamasteamis sáhka, dalle dat leat fuolke-
vuođasánit. 

Rumašoasit fertejit gullat muhtun olbmui dahje eallái, muhto dattetge eai 
buot rupmaša oasit gula earutkeahtes oamasteami jovkui, go dávjá dát guoská 
dušše rumašosiide maid birra olbmot lávejit hupmat, dahje rumašosiide mat leat 
oidnosis. Dát lea mihtilmas dáin gielain: mohawk11 (Mithun 1996), paamagiella12 
(Crowley 1996), tinrin13 (Osumi 1996), nyulnyul14 (McGregor 1996), warray15 
(Harvey 1996), koyukon athabaskan16 (Thompson 1996). Davvisámegielas SOG 
geavahuvvo dávjjimusat rumašosiid váimmu ja gieđaid birra, nugo cealkagiin (10) 
ja (11), ja dasa lassin leat tabeallas 1 sánit čalbmi, juolgi ja oaivi. 

(10) Láittasvuohta ja guorosvuohta deavdá váimmuideamet go son ii leat šat.
(11) Juohkehaš ballá boaldit gieđaidis.
(12) 193 norgalačča masse heakkaideaset dan geažil.
(13) Jánoš Trosten mielas lea Bargiidbellodagas buorit evttohusat máid jáhkká 

NSR maid sielustis suoli doarjut […]

Maiddái rupmaša metaforalaš osiin lea oamasteaddji, ja muhtin gielain geavahuv-
voge earutkeahtes oamasteapmi dakkár sániiguin. Sánit mat mearkkašit ’siellu’ leat 
mielde gielain nyulnyul, paama ja tinrin, ja paamagielas leat maiddái mielde sánit 
mat mearkkašit ’heagga’ ja ’jietna’. Maiddái davvisámegielas merkejuvvojit muh-
tun abstrákta rumašoasit earutkeahtes rumašoassin, nugo heagga, jietna, miella, 
searat, fápmu, nákca ja siellu. Letne dáid sániid bidjan seamma jovkui go dábálaš 
rumašoasit. Ovdamearkkat sániiguin heagga ja siellu leat cealkagiin (12) ja (13). 
Maŋit cealkagis oamasteaddji lea organisašuvdna iige olmmoš, ja nu siellu-sátni 
geavahuvvo metaforan, ja dat oažžu oamastangehčosa: sielustis.

11 Mohawk lea irokesalaš giella mii hubmojuvvo nuortadavvin Davvi-Amerihkás, erenoamážit 
Kanadas. 3.500 hubmi (<https://en.wikipedia.org/wiki/Mohawk_language> (2.7.2020)).

12 Paama lea austronesalaš giella mii hubmojuvvo Vanuatu-republihkas Ođđa Hebriiddain. Jagis 
1996 ledje 6000 hubmi (<https://en.wikipedia.org/wiki/Paamese_language> (2.7.2020)).

13 Tinrin lea austronesalaš giella mii hubmojuvvo Ođđa Kaledonias (Osumi 1996: 433).
14 Nyulnyul hubmojuvvui árbevirolaččat Beagle Bays, oarjedavvin Austrálias. Eai leat šat hupmit 

(<https://en.wikipedia.org/wiki/Nyulnyul_language> (2.7.2020)).
15 Warray hubmojuvvui árbevirolaččat Austrálias Adelaide River-guovllus, Darwina lulábealde. 

Eai leat šat hupmit (<https://en.wikipedia.org/wiki/Warray_language> (2.7.2020)).
16 Koyukon athabaskan hubmojuvvo Alaskas. 65 hubmi (<https://en.wikipedia.org/wiki/

Koyukon_language> (2.7.2020)).

Ovddit dutkamis geavaheimme Opmodat-gilkora semantihkalaš joavkun 
(Antonsen & Janda 2015). Dán analysas letne válljen geahččat substantiivva ja 
oamasteaddji gaskavuođa dárkileappot. Tsunoda (1996) lea evttohan graderejuv-
von skála mii čájeha makkár oamasteamis lea sáhka, ja son sirre buktagiid (eŋg. 
product) eará omiin. Moai letne sirren sierra Buktagat-joavkun substantiivvaid 
maid oamasteaddji lea ieš buvttadan.

Muhtun gielain earutkeahtes oamasteami ráhkadus geavahuvvo sániiguin 
nugo ’bivastat’, ’gatnjalat’ ja ’gužža’, Tsunoda (1996) gohčoda daid rumašoassin, 
muhto earát fas gohčodit daid rupmaša buvttan (eŋg. body products) (Evans 
1996; Crowley 1996). Letne válljen daid bidjat Buktagat-jovkui, dan sajis go 
 Rumaš-jovkui, go dat eai leat seamma láhkai bissovaččat go rumašlahtut. Dákkár 
buktagat báhcet lunddolaččat rupmaša olggobeallái, nugo hivssegii, dahje dat 
jávká basademiin, ja olmmoš buvttada dađistaga ođđa meari.

Maiddái substantiivvat nugo ’(juolge)luodda’ sáhttet váldit earutkeahtes 
oamasteami, ovdamearkka dihte dáin gielain: warray, yawuru17 (Hosokawa 
1996), nyulnyul ja paama. Maiddái davvisámegielas luodda-sátni sáhttá válljet 
earutkeahtes oamastemi, nugo cealkagis (14). Buktagat-kategoriijii letne maid-
dái bidjan sániid mat refleksiiva oamastanráhkadusas muitalit olbmo abstrákta 
bukta giid birra, nugo jurdagiid ja miellagovaid. Ovdamearkkat leat vuosteháhku 
ja niehku. Sánit máhttu ja oaidnu sáhttet heivet eanet kategoriijaide, nugo identi-
tehttii, muhto oainnu olmmoš ieš hábme ja molsu, ja máhtu olmmoš háhká ja 
hukse alccesis, ja dan láhkai daid sáhttá dulkot kognitiiva buvttan, ja daid oamas-
tusa ii leat vejolaš sirdit nuppi olbmui.

Ollu substantiivvat oamastangehčosiin leat gielalaš buktagat, nugo preassa-
dieđáhus, lohpádus ja maiddái sátni, mii lea mielde cealkagis (15). Dákkár 
giela laš buktagiid olmmoš ii sáhte oamastit jus ii leat daid ieš buvttadan. Nu lea 
maiddái dábálaččat duopmu-sániin, ja materiálas lea dušše okta dáhpáhus mas 
duopmu-sátni geavahuvvo refleksiiva oamastanráhkadusas dalle go subjeakta ii 
leat ieš cealkán duomu: Várra son viimmat oažžu duomustis [duomus]?18 Justa 
dát dáhpáhus heivešii Identiteahtta-jovkui, muhto letne dattetge válljen Buktagat- 
joavkku dan 21 eará dáhpáhusa dihte.

17 Yawuru hubmojuvvo oarjin Kimberley-guovllus Oarje-Australias. 61 hubmi (<https://
en.wikipedia.org/wiki/Yawuru_language> (03.07.2020).

18 Cealkagis lea gažaldatmearka dutkanmateriálas. Cealkagis lea geavahuvvon hápmi duomustis 
dan sajis go akkusatiivahápmi. Geahča maiddái juolgenohta 9.

Letne bidjan lágidemiid seammá kategoriijii, danne go oamasteaddji lea ieš 
daid buvttadan, nugo čoahkkin, cealkagis (16). Letne maiddái lasihan mátki-sáni 
dán jovkui, mátkki olmmoš sáhttá sihke lágidit ja vásihit. Sánit suddu ja vealgi, 
nugo cealkagis (17), leat daguid abstrákta boađus, ja daid oamasteaddji lea olm-
moš gii lea dagahan suttu dahje vealggi alccesis. 

Tabeallas 1 leat maiddái SOG-sánit mat leat ávnnaslaš buktagat, ja daid sáhttá 
addit dahje vuovdit earáide. Sánit leat duodji, gálvu ja girji. Muhto go duodji-sátni 
lea mielde refleksiiva oamastanráhkadusas, dalle oamasteaddji lea ieš daid dud-
djon, nugo cealkagis (18). Maiddái gálvu geavahuvvo dávjá go duojis lea sáhka, 
nugo cealkagis (19), dahje gálvvut leat ráhkaduvvon oamasteaddji namas, nugo 
cealkagis (20) mas fitnodagat Áššu, Statoil ja Sara sport vuvdet gálvvuideaset.19

(14) Muhtimat govvidedje guovllu, gos ledje dan rádjái johtán, nuppit fas 
bealkkehedje fuollameahttun johttiid, geat ledje vuolggedettiin guođđán 
čorgekeahttá luottaideasaset [luottaideaset].

(15) Geasán sániidan ruovttoluotta.
(16) Sámedikki kulturlávdegoddi lea čoahkkimisttis 20.05.97 mearridan ...
(17) Seammás leat oallugat geat maid mákset velggiideaset.
(18) Maiddái eará duojárat ja dáiddárat čájehedje ja vuvde dujiideaset.
(19) Ii lean dušše konsearta bearjadaga Báktehárjjis, muhto dohko ledje 

maiddái duojárat boahtán vuovdit gálvvuideaset.
(20) Geir Jørana ruhtadeaddjit, Áššu, Statoil ja Sara sport vuvdet 

gálvvuideaset veahá hálbbibui.

SOG-ráhkadus nanne buvttadeaddji oamasteami buktagii. Čuovvovaš ovda-
mearkacealkagat (21–23) main girji lea oapmi, čájehit dan. Cealkagis (21) lea 
muhtun eará čállán girjji cealkaga subjektii, ja ieža-gihppu lea geavahuvvon 
subjeavtta, Kirsten Svinenga, oamasteami birra. Čuovvovaš guovtti cealkagis 
lea subjeakta ieš čállán girjji(id), ja lea dalle vejolaš geavahit SOG: girjjiideaskka 
cealkagis (22), muhto maiddái ieža-gihppu lea vejolaš: iežas girjjiin cealkagis (23). 

(21) Kirsten Svineng oaččui 1970:s iežas girjji, Mamma Karasjok.
(22) Soai almmuheaba girjjiideaskka dutkanprošeavtta oktavuođas.
(23) Dát muittuha ge márkaniid maid Hamsun govvida iežas girjjiin.

19 Eará vuohki oažžut ovdan ahte subjeakta ieš lea duddjon dan maid fállá, livččii geavahit ráhka-
dusa iežas duddjon X. Materiálas leat dušše guokte dákkár ráhkadusa, ja nubbi dain lea substan-
tiivvain maid gieđahalle dán artihkkalis: Nubbi lei geahčadit mo dat doaibmadoarjja doaibmá, 
juksat go ulbmiljoavkku, daid duojáriid geat vuvdet iežaset duddjon duoji.

Dutkanmateriálas leat oktiibuot 85 SOG-ráhkadusa maid substantiiva lea 
girji, ja 77 ieža-gihpu ráhkadusa. Oamasteaddji lea ieš čállán girjji eanaš dáhpá-
husain, muhto leat moadde spiehkastaga, nugo cealkagis (21) mas vearba oažžut 
muitala ahte subjeakta, Kirsten Svineng, ii leat ieš čállán girjji. Tabealla 2 ruovttot 
leat suivejuvvon dan mielde mo dákkár dáhpáhusat gávdnojit dutkanmateriálas. 
Tabealla čájeha ahte vaikko lea vejolaš geavahit ieža-gihpu dalle go girječálli lea 
oamasteaddji, de ii oro vejolaš geavahit SOG dalle go oamasteaddji ii leat girjji 
čálli.

oamasteaddji lea SOG ieža-gihppu
ieš čállán ’girjji’
oastán/ožžon ’girjji’  

 
Tabealla 2. Substantiiva girji vejolaš oamastanráhkadusat. N=162. Ruvttot leat suivejuvvon dan 
mielde man ollu ráhkadus lea geavahusas dutkanmateriálas.

Identiteahtas lea stuorra rolla earutkeahtes oamasteamis. Sátni mii mearkkaša 
’nama’ lea mielde dain gielain: warray, nyulnyul, paama ja tinrin. Yawuru-gielas 
earutkeahtes oamasteapmi guoská dušše álgoálbmoga nammii, ii “white fella 
name”. Yawuru- ja tinrin-gielain leat mielde sánit mat mearkkašit ’ruovttu’ ja 
’álgoálbmoga eatnama’. Tinrin-gielas leat maid mielde ’dáhpi’ ja ’bargu’.

Tabeallas 1 leat mielde oktanuppelot substantiivva maid letne bidjan Identi-
teahtta-jovkui. Guhtta dain muitalit persovnnalaš identiteahta birra: osku, dáhpi, 
oahppu, dáidu, namma, eallinahki. Maiddái áigenamahusat beaivi ja áigi šaddet 
persovnnalaččat dalle go daidda lasiha olbmo oamastusa. Cealkagiin (24) ja (25) 
lea sáhka olbmo eallán áiggis (áiggiset) dahje beivviin (beivviinis), ja cealkagis 
(26) lea fas sáhka sámiid álbmotbeaivvi birra (beaivviset). Báikeidentiteahta birra 
lea tabeallas 1 sátni ruoktu, riekteidentiteahta birra leat sánit vuoigatvuohta ja 
geatnegasvuohta, ja bargoidentiteahta birra fas leat golbma sáni: virgi, eallu, bargu.

(24) Ássebávttis soai skihpáriinniska oaččuiga gullat ahte vuosttas eaŋgalas 
albmát eai lean golladan áiggiset dušše oaggumii.

(25) Son beasai boaresvuođa beivviinis eallit lihkolaš eallima olbmuid 
gaskavuođas, geat su ráhkistedje.

(26) Sámi Viesu stivrajođiheaddji Birger Nymo čalmmustahtii sámi historjjá 
ja manin sápmelaččat dál sáhttet ávvudit beaivviset ráđđeviesus.

Tabeallas 1 leat guokte eallinamahusa. Sátni boazu oktan oamastangehčosiin lea 
buot máŋggaidlogu hámis, nugo cealkagis (27), mas lea sátni bohccuidis. Dát 
dahká sáni sisdoalu hui lahka eallu-sáni: ii leat sáhka eaŋkilbohccos, muhto sátni 
lea čadnojuvvon oamasteaddji eallinláibái, ja dan dihte letne bidjan sáni Eallin-
láibi-jovkui. Heasta-sátni fas geavahuvvo oamastangehčosiin sihke ovttaidlogus 
ja máŋggaidlogus, ja das lea eará rolla olbmo eallimis go bohccos, nugo heast-
taidasas cealkagis (28) mas lea sáhka heasttain maid nuorra olmmoš geavaha 
astoáiggehommáin, ja dan dihte dát ealli lea biddjon Eará-jovkui.

Tabeallas leat dasa lassin njeallje sáni Eará-joavkkus, ja okta dain lea uksa. 
 Dalle go uksa geavahuvvo oamastangehčosiin, de lea álo abstrákta mearkka-
šumiin: fitnodat dahje ásahus rahpá, leahkasta dahje gidde juogo uvssas dahje 
uvssaidis, nugo cealkagis (29). Maiddái háldu- ja sadji-sániin lea abstrákta sis-
doallu. Ovdamearkacealkagat dáiguin sániiguin leat cealkagat (30) ja (31). 

(27) Dan fertii loahpas maid Eanandoallodepartementa Oslos čuovvolit, ja 
mearridii ge ahte Sihčajár ássiid ii sáhte bágget njuovvat bohccuidis. 

(28) Mia áigu boahtte áiggis hommát heasttaidasas reaga mainna beassá 
vuojaeit [vuojašit] dálvit. 

(29) Troanddin metodistagirku rabai dalle uvssaidis sámiide ja šattai 
čoahkkima čoahkkinbáikin. 

(30) Árbevirolaš boazodoallu lea sajiinis ja vugiinisguin [vugiidisguin] áidna 
čielga sámi ealáhus. 

(31) Dalle lei sus hálddustis biliduvvon goavddis. 
(32) Son čuoččuha maid dasa go doalloovttadagat nohket, de fertejit 

boazodoallit maid gaikkodit barttaideaset.

Sátni barta lea veaháš erenoamáš danne go dat geavahuvvo konkrehta sisdoaluin, 
nugo barttaideaset cealkagis (32), iige leat nu čielggas ahte bartaeaiggádat ieža leat 
barttaid huksen. Sátni geavahuvvo sihke ovttaidlogus ja máŋggaidlogus, ja barta 
sáhttá gullat boazodollui, nugo dán cealkagis, muhto materiálas barta lea maiddái 
astoáigegeavaheapmái.

Dán kapihttala analysa čájeha ahte dan 100 substantiivva gaskkas mat dutkan-
materiálas állanit eanemusat SOG-geavahussii, leat dušše moadde sáni mat eai 
dovddat earutkeahtes oamasteami: heasta ja barta.

3.3 Sániid semantihkalaš joavkkuid buohtastahttin

Tabealla 1 juohká dutkanmateriála 100 substantiivva semantihkalaš joavkkuide. 
Letne ráhkadan gáhkkodiagrámmaid tabealla vuođul, vai lea álkit oaidnit mo 
substantiivvat juohkásit joavkkuide. Govvosa 4 gurut diagrámma čájeha substan-
tiivvaid maidda geavahuvvo SOG eanet go 50 % dáhpáhusain ieža-gihpu ektui, 
ja govvosa olgeš diagrámmas leat substantiivvat maidda dávjá geavahuvvo SOG, 
muhto 50 % dahje unnit ieža-gihpu ektui.

 
Govus 4. SOG-ráhkadusaid juohkáseapmi semantihkalaš joavkkuide. Gurut govvosis leat substan-
tiivvat main gorálaččat lea eanet go 50 % SOG (57 substantiivva). Olgeš govvosis fas substantiivvat 
main leat 50 % ja vuollil (43 substantiivva).

Gurut gáhkkodiagrámma stuorimus oasit leat fuolkesánit (40  %) ja buktagat 
(38 %). Goalmmát stuorimus oassin leat rumašsánit (9 %) ja njealját fas sánit čad-
non persovnnalaš identitehttii (5 %). Olgeš gáhkkodiagrámmas dahket seammá 
njeallje joavkku stuorimus osiid: buktagat 42 %, ja fuolkevuođasánit, rumašsánit 
ja sánit čadnon persovnnalaš identitehttii dahket sullii seammá stuorra osiid 
(16–18 %). Erohus dán guovtti diagrámmas leat fuolkesániid oassi mii lea ollu 
unnit olgeš diagrámmas go gurut diagrámmas, ja dalle eará joavkkut sturrot. Dát 
juohkáseapmi lea lunddolaš danne go fuolkevuođasániid lohku lea ráddjejuvvon, 
ja eanaš relevánta sánit leat juo mielde gurut diagrámmas. Erenoamáš buktagiid 
namahusat eai leat ráddjejuvvon, go oppa áigge bohtet ođđa sánit dán jovkui, 
nugo ođđajagesárdni, mii sámiid gaskkas lea viehka ođđa fenomena. 

Dát dutkan nanne dakkár čilgehusa ahte fuolkesánit ja rumašsánit leat 
dábáleamos sánit mat oidet SOG-ráhkadusa refleksiiva oamastanráhkadussan, 
muhto čájehetne maiddái ahte Buktagat-joavku lea seammá dehálaš semantihka-
laš joavku. Dasa lassin lea Identiteahtta-joavku seamma stuoris go rumašsánit. 

3.4 SOG-hámiid produktiviteahtta

Dán vuollekapihttalis guorahalle SOG-ráhkadusa produktiviteahta. Dál go 
SOG-ráhkadus geavahuvvo ollu unnit go ovdal, de sáhttá jurddašit ahte aviisa-
gielas leat eanaš fásta dadjanvuogit. Háliidetne dan dihte árvvoštallat leago 
SOG produktiiva geavahusas. Letne dán čállosis gieđahallan dan 100 sáni 
mat eanemusat oidet SOG-ráhkadusa refleksiiva oamastussan, ja earenoamáš 
Buktagat- joavkkus leat sánit mat leat viehka ođđa sánit sámi media gielas, nugo 
neahttasiidu, rahpansárdni ja ođđajagesárdni. Dát čájeha ahte SOG-ráhkadus lea 
produktiivvalaš leksikálalaččat.

Leago SOG-ráhkadus maiddái produktiivvalaš morfologalaččat ja syntávs-
salaččat? Dutkanmateriálas viđa substantiivvas lea dušše ovttalágan SOG-hápmi, 
ja njeallje dain leat vokatiivafrásat: olbmážan, áhčážan, vieljažan, reaŋggažan. 
Vokatiiva geavahuvvo dušše ovtta láhkai syntávssalaččat, ja eanaš diminutiiva-
hámis, nu ahte lea lunddolaš ahte gávdno dušše okta hápmi. Buot dát njeallje 
diminutiiva hápmásaš sáni geavahuvvojit maiddái vuođđohámis oamastangehčo-
siin: olmmái, áhčči, viellja, reaŋga. Sátni reaŋga ii leat mielde tabeallas 1 danne 
go leat dušše guokte dáhpáhusa dutkanmateriálas: Moai sávve reaŋgaseame hui 
olu lihku beaivái ja ... de dáhtui reaŋggaidis goddit bohcco. Tabeallas 1 leat mielde 
dušše substantiivvat main leat unnimusat 10 SOG dáhpáhusa.

Daidda lassin lea vel okta sátni dušše ovtta hámis: jahkečoahkkimisttis, mii 
materiálas lea dušše ovttaidlogu lokatiivvas. Sátni geavahuvvo báikeadverbiálan, 
ja gávcci iešguđetlágan vearbba geavahuvvojit verbálan: meannuda, cealká, doar-
ju, vállje, mearrida, álmmuha, evttoha, leat. Cealkagis (33) lea doarjut verbála, ja 
cealkagis (34) fas leat verbála. 

(33) Maiddái Oslo Sámiid Searvi doarjjui jahkečoahkkimisttis Aili Keskitalo 
NSR presideantaevttohassan.

(34) Davvi Nuoras lei earanoamáš hárjánan čoahkkinjođiheaddji 
jahkečoahkkimistis [jahkečoahkkimisttis].

(35) Go oinnii bártnážis čohkkámin ja dahkaluddamin ahte mearku 
misiid, de álggos imaštalai go dálá mánát máid stohket dan seamma 
miessemearkunstohkosa go sii mánnán.

(36) Keskitalo šálloša preassadieđáhusastis go Egil Olli oaččui eanetlogu 
ásahusdieđáhussii.

(37) Olu oahppit ledje ikte čoagganan Romssa fylkkaviesu lusa čájehan dihte 
vuosteháguset evttohussii heaittihit joatkkaskuvllaid.

Guđa substantiivvas leat dušše guovttelágan SOG-hámit, okta dáin geavahuv-
vo eanaš vokatiivan: bártnážan, muhto sátni lea maiddái oktii geavahuvvon 
3. persovn na oamasteddjiin: bártnážis (35). Ovtta sáni guovttelágan hámit leat 
goappašagat lokatiivvas: preassadieđáhusastis ja preassadieđáhusasteaset. Dáin 
cealkagiin leat čieža iešguđetlágan váldovearbba: muitalit, cealkit, čállit, jearrat, 
namuhit, dadjat ja šállošit, maŋimuš vearba geavahuvvo cealkagis (36). 

Guokte substantiivva geavahuvvojit sihke adverbiálan lokatiivvas ja objeak-
tan akkusatiivvas, dávjjit hápmi lea namuhuvvon vuosttažin. Ruođuid siste leat 
verbálaid infinitiivahámit: rahpansártnistis ja rahpansártnis (lohkat, deattuhit, 
muitalit, dadjat, rámidit), sátnevuorustis ja sátnevuoruset (lohkat, sárdnidit, dad-
jat, gáibidit, deattuhit, vástidit, rahpat, ballat ja geassit ovdan). Okta substantiiva 
geavahuvvo adverbiálan juogo lokatiivvas dahje komitatiivvas: raporttastis ja 
raport tainis, ja das leat dušše guovttelágan vearbbat geavahuvvon: čállit ja čuočču-
hit. Okta substantiiva geavahuvvo dušše objeaktan akkusatiivvas, vuosteháguset ja 
vuosteháguideaset, ja verbálan geavahuvvo álo čájehit, nugo cealkagis (37).

Badjelis namuhuvvon 11 substantiivva gaskkas leat vihtta substantiivva mat 
eai čájet produktiviteahta syntávssalaččat, ja njeallje dain geavahuvvojit vokatii-
van ja okta geavahuvvo fásta frásan: čájehit vuostehágu(idea)set. Dát mearkkaša 
ahte 89 substantiivvas leat golbma dahje eanet iešguđetlágan morfologalaš hámi. 
Máŋga iešguđetlágan morfologalaš hámi, erenoamážit go leat eanet kásusiin 
geava huvvon, čájehit ahte SOG-hámit maiddái leat produktiiva geavahusas 
syntávs salaččat.

4. Konklušuvdna

Davvisámegielas leat guokte adnominála refleksiiva oamastanráhkadusa, nubbi 
geavaha ieža-gihpu ja nubbi geavaha substantiivva oamastangehčosiin (SOG). 
Vaikko maŋit oamastanráhkadusa geavahus lea sakka geahppánan, ja dan sadjái 
leat boahtán eanet ahte eanet ieža-gihppu, de SOG lea dattetge geavahusas maiddái 
aviisagielas, ja dihto substantiivvat oidet dán ráhkadusa. Letne dás čájehan ahte go 
SOG-geavahus lea geahppánan, de dan spesifihkka geavahus boahtá čielgaseappot 

ovdan. Substantiivvat maidda oamastangeažus laktása dávjjimusat, leat sánit mat 
gullet earutkeahtes oamasteapmái. Dát guoská erenoamážit fuolkevuođasániide, 
ja davvisámegielas maiddái náittosfuolkevuođasánit ja ustitvuođasánit geavahuv-
vojit oamastangehčosiin. Nubbi measta seamma dehálaš semantihkalaš joavku 
leat olbmo buktagat, sihke rumašlaš, ávnnaslaš ja abstrákta buktagat. Eará de-
hálaš joavkkut leat rumašsánit ja sánit čadnon persovnnalaš identitehttii. Dušše 
moadde substantiivva mat dávjá geavahuvvojit oamastangehčosiin, eai dovddat 
earutkeahtes oamasteami. Letne maiddái čájehan ahte SOG-geavahus lea produk-
tiiva aviisagielas, sihke leksikálalaččat, morfologalaččat ja syntávssalaččat.

Inalienability in North Saami

On the basis of corpus data (9.5M words 1997–2010) we claim that North Saami 
is developing a grammatical distinction between alienable and inalienable pos-
session. In previous work we documented a language change in North Saami in 
which the possessive suffix as in girjji-id-easkka [book-acc.pl-3pl] ‘their books’ is 
being replaced by an analytic construction with the reflexive genitive ieža-form, 
as in iežaska girjjiid ‘their books’. According to typologists, alienable/inalienable 
distinctions arise primarily in small languages where a language change takes 
place, and inalienability is marked by the synthetic construction. North Saami 
possessive constructions comport with these features, and the possessive suffix 
tends to mark inalienable possession, as opposed to the more neutral and wide-
spread ieža-form. Statistical analysis shows that word frequency cannot account 
for the distribution of the possessive suffix vs. ieža-form, justifying focus on 
semantics. North Saami shows high frequency of the possessive suffix for kinship 
and body part nouns associated with inalienability cross-linguistically, but there 
is a strong presence of the possessive suffix with words for “products”: concrete 
and abstract human artefacts, where the creation is inalienably possessed by its 
creator. Another important group marked with the possessive suffix associated 
with inalienable possession are words connected with identity and livelihood. 
Even though overall the reflexive genitive ieža-form has been taking the place of 
the possessive suffix the possessive suffix, continues to be productive in use with 
words signaling products, identity, and livelihood.

Keywords: North Saami, possessive construction, possessive suffixes, language 
change, inalienability

